*KOLIKO ČOVJEKU TREBA*

Nekim ljudima u selu, koji su se stalno svađali za međe oko imanja, mudrac ispriča sljedeću priču. U jednom dalekom carstvu, bio jedan siromašan zemljoradnik. U njemu je gorjela želja za bogastvom, tako jaka da je svaki čas mogla prerasti u pohlepu. "Kad bi mi neko ponudio toliko zemlje koliko mogu da obrađujem, ništa mi više ne bi bilo potrebno! Kad bih imao svoj posjed i bio čovjek..." 
Jednog dana u njegovom selu se pojavi kralj. Saznavši za njegovu želju, reče da je spreman da mu je ispuni. "Dat ću ti toliko zemlje koliko mogneš obići za jedan dan, to jest od izlaska do zalaska sunca", obeća kralj pokazavši mu mjesto s kojeg će sutradan ujutru krenuti i na koji će se vratiti sa zalaskom sunca. Siromah se jako obradovao iznenadnom daru i čim je sunce izašlo, požurio je, zapravo potrčao plodnom ravnicom da što više obiđe, jer će to već danas sve biti njegovo. 
"Idem još onu livadu..treba mi šuma..na onom brežuljku ću izgraditi kuću..potočić.." Trčao je sve do podne i došao do jezera koje mu se svidjelo pa je požurio i njega da obiđe. Trčao je tako brzo da je zaboravio na vrijeme koje sve više prolazi. Sunce je naginjalo zapadu kada je zaobišao jezero, a onda se sjetio da mora stići prije zalaska sunca na mjesto s kojeg je krenuo. Kako je bio podaleko, morao je trčati iznad svoje snage u strahu da ne zakasni i sve izgubi. Jedva je disao. Još malo mu je trebalo do cilja, možda ni kilometar, kada je ugledao kako sunce već zalazi. 
Posljednje zrake obasjavale su kraljeve ljude koji su ga čekali. Posljednji koraci na smrt umornog seljaka bili su teški kao da je obuo olovne čizme, ali je stisnuo zube. Konačno! Zadnji korak! Zadnja zraka sunca! Stigao je i istog časa se srušio na zemlju. Htio je nešto da kaže, ali nije imao više snage. Svijet se okupi oko njega, ali se on nije micao. Bio je mrtav. 
Kralj se pojavi kako bi ispunio svoje obećanje. Okupljanom svijetu reče: DAJTE OVOME ČOVJEKU ONOLIKO ZEMLJE KOLIKO MU TREBA.
